
Мадэрнізм вызначыў аблічча ўсѐй культуры першай паловы ХХ стагоддзя. Ператварыўшыся ў 

вядучую мастацкую ідэю стагоддзя, мадэрнізм у кожнай краіне і ў кожным з відаў мастацтва 

знайшоў увасабленне ў дзейнасці вялікай колькасці выдатных творцаў. Мастацтва мадэрнізму 

прадэманстравала свету шырокі дыяпазон творчых пошукаў.  

Ужо ў другой палове ХХ стагоддзя мадэрнізм пачынае ўспрымацца як своеасаблівае і адначасова 

лагічнае завяршэнне развіцця класічных традыцый, як вышэйшы этап эвалюцыі заходнееўрапейскага 

мастацтва. Мадэрнізм трактуецца як мяжа ў развіцці мастацкай свядомасці чалавецтва, якая 

пазначае глабальны разрыў з каштоўнасцямі традыцыйнай гуманістычнай культуры, з папярэднімі 

тэндэнцыямі ў развіцці мастацтва.  

У артыкуле разглядаюцца асноўныя гістарычныя парадыгмы мадэрнізму, выяўляюцца яго 

характэрныя асаблівасці, асноўныя рысы паэтыкі, сярод якіх акцэнтаваны радыкалізм, ідэйная і 

стылістычная свабода, арыентацыя паэтыкі мадэрнізму на навацыі, на эксперымент і 

арыгінальнасць мастацкіх ідэй, на індывідуальнае адкрыццѐ, на вынаходніцтва мастакамі новага 

стылю, мовы, формы, зместу і г. д. 

Для сучаснага мастацтва важна, што мадэрнізм не проста разняволіў свядомасць, але і шмат у 

чым прадвызначыў асноўныя накірункі развіцця мастацтва перыяду постмадэрнізму, многія яго 

семантычныя формы. 

Modernism shaped the image of the whole XXth century culture. Having been transformed into the 

leading art idea of the century modernism in each country and in each kind of art was implemented in the 

creativity of a great number of prominent artists. The art of modernism showed the world a wide range of 

artistic searches.   

Already in the late XXth century modernism is perceived as special and at the same time logical 

completion of the development of classical traditions, as the highest stage of evolution of Western European 

art. Modernism is understood as the borderline in the development of art conscience of mankind which 

symbolizes a global break from the values of the traditional humanistic culture, from previous tendencies in 

the development of art.  

Main historical paradigms of modernism are considered in the article, its peculiarities are singled out as 

well as basic features of poetics, among which radicalism, ideal and stylistic freedom, aiming the poetics of 

modernism at innovations, experiment and originality of artistic ideas, at individual revelation, at finding 

new style, language, form, content etc., are identified. 

It’s important for contemporary art that modernism not just liberated artistic conscience but in many 

ways predicted basic directions of the development of postmodernist art, many of its semantic forms.  

Мадэрнізм вызначыў аблічча ўсѐй культуры першай паловы ХХ стагоддзя. І гэта была не проста 

дамінанта таго часу. Мадэрнісцкае мастацтва «паступова становіцца свайго роду філасофіяй, ці нават 

рэлігіяй сучаснасці» [1]. Увесь культурны клімат пачатку мінулага стагоддзя, як пісаў рускі і 

амерыканскі паэт, эсэіст Іосіф Бродскі, «вызначаўся дэспатыяй – дэспатыяй мадэрнізму. Ці, 

дакладней кажучы, дэспатыяй усяго таго, што хадзіла пад гэтым сцягам».  

Сапраўды, у першай палове ХХ стагоддзя свет стаў іншым. Ператварыўшыся ў вядучую 

мастацкую ідэю гэтага часу, мадэрнізм у кожнай краіне і ў кожным з відаў мастацтва знайшоў 

увасабленне ў творчасці вялікай колькасці выдатных мастакоў. Гэта, аднак, зусім не сведчыла пра 

нараджэнне ў мастацтве новага агульнага стылю. Хутчэй наадварот, мадэрнізм прадэманстраваў 

свету шырокі дыяпазон мастацкіх пошукаў. Менавіта таму сѐння «гісторыя мадэрнізму нярэдка 

ўяўляецца, як бясконцы шэраг рэвалюцый, рызыкоўная гульня ў адкрыцці і першаадкрывальнікаў» 

[2]. 

Мастацтва мадэрнізму на працягу ўсѐй сваѐй гісторыі не пераставала разумець сябе ў якасці 

мастацтва ідэй, адмовіўшыся ад адлюстравання так званай аб’ектыўнай рэальнасці. Адлюстраванне 

ўзаемаадносін свядомага і несвядомага ў чалавеку, адна з галоўных сфер у творчасці мастакоў-

мадэрністаў. А «смага» самавыражэння пазначыла цэнтральны вектар развіцця мадэрнізму. 

Найвышэй усяго мастакі-мадэрністы ставяць каштоўнасць індывідуальнага бачання свету; 

непадобнасць і ўнікальнасць аўтарскіх ідэй. Прынцыповае адрозненне мастацкіх працэсаў 

мадэрнізму заключаецца ў тым, што разнастайныя мастацкія плыні развіваюцца ў яго рамках не 

паслядоўна, а паралельна, і пры гэтым успрымаюцца як раўнапраўныя. 

Ужо ў другой палове ХХ стагоддзя мадэрнізм пачынае ўспрымацца як своеасаблівае і адначасова 

лагічнае завяршэнне развіцця класічных традыцый, як вышэйшы этап эвалюцыі заходнееўрапейскага 

мастацтва. Мадэрнізм трактуецца як мяжа ў развіцці мастацкай свядомасці чалавецтва, якая пазначае 

глабальны разрыў з каштоўнасцямі традыцыйнай гуманістычнай культуры, з папярэднімі 

тэндэнцыямі ў развіцці мастацтва.  

Мэта дадзенага даследавання – разгляд асноўных гістарычных парадыгмаў мадэрнізму ў 

мастацтве XX стагоддзя, выяўленне яго характэрных асаблівасцей, асноўных рыс паэтыкі мастацтва, 

унутранай логікі і дынамікі развіцця.  

Ступень распрацаванасці праблемы. Даследаванні, якія маюць адносіны да дадзенай тэмы, 

можна падзяліць на некалькі груп. Найбольш цікавую для нас групу крыніц складаюць працы 

галоўных тэарэтыкаў мадэрнізму, філосафаў, мастацтвазнаўцаў, у якіх характарызуецца агульны 

аналіз стану культурна-гістарычнай сітуацыі і мастацкіх прыярытэтаў пачатку XX стагоддзя, 

разглядаюцца вядучыя мадэрнісцкія канцэпцыі і тэндэнцыі ў мастацтве. Гэта працы В. Бенджаміна 

(Walter Benjamin), П. Бюргера, Б. Гройса, К. Грынберга, К. Дзѐгаць, X. Артэгі-і-Гасэта, Ж.-П. Сартра, 

М. Бярдзяева, Т. Адорна, В. Бычкова, М. Германа, А. Крыўцуна, А. Крусанава, М. Малахава, В. 

Папернага і некаторых іншых. Для асэнсавання паэтыкі мадэрнізму важную ролю адыгрываюць 

маніфесты прадстаўнікоў розных плыняў, груп, мастацкіх школ. Асобную і вельмі важную групу для 

спасціжэння паэтыкі мадэрнізму і авангарда складаюць тэарэтычныя працы саміх мастакоў, сярод 

якіх кніга В. Кандзінскага «Аб духоўным у мастацтве» (1911), тэарэтычныя працы К. Малевіча і 

іншыя тэксты творцаў мадэрнізму.  

Дэфініцыя тэрміна «мадэрнізм у мастацтве». Тэрмін «мадэрнізм» у мастацтвазнаўстве 

з’яўляецца адным з самых устойлівых і распаўсюджаных. Разам з тым, яго дэфініцыі ў розных 

краінах і ў розных аўтараў, што пісалі пра мадэрнізм, самыя разнастайныя. Таксама як і падаваемая 

імі храналогія мадэрнізму. 

Адносіны да мадэрнізму як з’явы таксама наклалі адбітак і на сам тэрмін. Так у савецкай эстэтыцы 

і тэкстах некаторых нашых калег па сацыялістычным лагеры, тэрмінам мадэрнізм пазначалася 

сукупнасць разнастайных, негатыўных, упадніцкіх, крызісных з’яў у сусветным мастацтве ХХ 

стагоддзя. З пункту гледжання дадзеных даследчыкаў, мадэрнізм варта было лічыць антымастацтвам, 

якое не толькі адыйшло ад барацьбы за пераўтварэнне жыцця, але рэгрэсіўна і антынародна па сваѐй 

сутнасці. Яшчэ раз падкрэслім, што ў сваім негатыўным кантэксце тэрмін «мадэрнізм» 

выкарыстоўваўся пераважна даследчыкамі рускай і айчыннай мастацтвазнаўчай школ. У 

заходнееўрапейскім і амерыканскім мастацтвазнаўстве звычайна ўжываўся іншы тэрмін – «modern». 

Аднак для рускамоўнага чалавека слова «мадэрн» азначала назву канкрэтнага мастацкага стылю, які 

папярэднічаў мадэрнізму, што патрабавала ад навукоўцаў развядзення паняццяў «мадэрнізм» і 

«мадэрн». 

У дачыненні да айчыннага мастацтва тэрмін «мадэрнізм» на працягу стагоддзя амаль не гучаў. 

Перавага была аддадзена словазлучэнню «савецкае мастацтва», «у якім былі практычна сцѐрты і 

геаграфічная, і часавая каардынаты. Мастацтва СССР (...) уяўлялася звышгістарычнай, сінтэтычнай 

унікальнасцю, якая аб’ядноўвае ў сабе ўсѐ лепшае з сусветнага мастацкага досведу – за выключэннем 

паралельнага яму заходняга мадэрнізму, ад якога яно вырашыла рэзка адрознівацца» [3]. 

Нягледзячы на тое, што час ідэалагічных падыходаў да мастацтвазнаўчых тэрмінаў мінуў, аднак і 

сѐння мастацтва мадэрнізму «ўяўляе сабою адну з самых дыскусійных і складаных для ўспрымання 

абласцей гісторыі мастацтва» [4]. А таму і крытычныя адносіны да мадэрнізму працягваюць гучаць. 

«Якімі б ідэаламі самавыражэння, вольнай фантазіі, смелых пошукаў не прыкрываўся мадэрнізм ХХ 

стагоддзя, у яго аснове дзейнічаюць развязаныя стыхіі хаоса, смерці і пекла» [5]. 

Усѐ вышэй адзначанае, а таксама наяўнасць шматлікіх дэфініцый і аднакарэнных тэрмінаў 

(«мадэрнізм», «мадэрн», «мадэрнасць») кожны раз патрабуе ад аўтара даследавання канкрэтызацыі 

яго пазіцыі. Вызначэнне вышэйназваных тэрмінаў залежыць ад канкрэтнага кантэксту іх ужывання, 

ад таго, у рамках якой паняційнай пары яны выкарыстоўваюцца. У межах нашага даследавання мы 

будзем разглядаць мадэрнізм, як этап у развіцці мастацтва першай паловы ХХ стагоддзя, 

контрагентам якога ў эстэтычным кантэксце з’яўляецца постмадэрнізм. 

Большасць даследчыкаў досыць умоўна мадэрнізмам пазначае перыяд канца ХIХ – пачатку ХХ 

стагоддзя, акрэсліваючы мастацка-эстэтычны рух у культуры, плыні мастацкай практыкі, што 

склаліся ў першыя дзесяцігоддзі мінулага стагоддзя (кубізм, экспрэсіянізм, футурызм, 

абстракцыянізм, сюррэалізм, канструктывізм, поп-арт і інш.). Мадэрнізм часта атаясамліваюць з яго 

ранняй фазай – авангардызмам. На наш погляд, больш правільна казаць аб тым, што напачатку ХХ 

стагоддзя шэрагу плыняў мадэрнізму былі ўласцівы авангардысцкія тэндэнцыі. Многія даследчыкі 

мадэрнісцкага мастацтва адзначаюць, што гісторыя ХХ стагоддзя дадзенага накірунку пачынаецца з 

французскага кубізму (1907), а авангардная – з італьянскага футурызму (1909). Відавочна і тое, што ў 

розных краінах авангардызм набыў розныя формы выражэння. 

Нягледзячы на тое, што тэрміны «авангард» і «мадэрнізм» па сваѐй сутнасці не з’яўляюцца 

сінанімічнымі, у нашым артыкуле мы будзем разглядаць іх у адзіным полі паэтыкі. Пры гэтым мы 

прапануем увазе чытача ўсяго толькі асноўныя прынцыпы мадэрнізму і рысы паэтыкі мастацтва 

першай паловы XX стагоддзя, выдатна ўсведамляючы немагчымасць вычарпаць заяўленую тэму у 

межах аднаго артыкула. 

Асноўныя рысы паэтыкі мадэрнізму. Паэтыка, мадэрнісцкая свядомасць і сістэмы 

каштоўнасцей – галоўнае што яднае розныя мадэрнісцкія плыні. Некаторыя з даследчыкаў увогуле 

лічаць, што «для мадэрнізму характэрны праграмны канцэптуалізм, перавага паэтыкі над творам» [6]. 

Разважаючы пра прынцыпы эстэтыкі, ці паэтыкі мадэрнізму, трэба разумець, што мадэрнісцкая 

свядомасць не прызнавала аўтаноміі мастацтва. Мадэрнізму заўсѐды была ўласціва падначаленасць 

мастацкіх задач задачам пазамастацкім. А таму ў пошуках асноўных рыс паэтыкі мадэрнізму мы 

павінны накіраваць свой погляд за межы мастацтва, да нейкіх метафізічных ідэалогій. На працягу 

ўсѐй сваѐй гісторіі мадэрнізм спрабаваў папоўніць і ўзбагаціць мастацтва філасофіяй, ідэалогіяй, 

тэорыяй сінтэзу, знака – усім тым, што маніфеставала навізну. 

Многае ў мадэрнізме становіцца зразумелым і ўвогуле асэнсоўваецца ў агульна філасофскім 

кантэксце. Вытокі паэтыкі мадэрнізму тоесна злучаны з філософіяй Ф. Ніцшэ, А. Шапенгаўэра, С. 

К’еркегора, А. Бергсана, З. Фрэйда, У. Джэймса і інш. Пры гэтым варта разумець, што мадэрнізм не 

выпрацаваў адзінай паэтыкі і таму яе трэба было б характарызаваць у дачыненні да розных кірункаў, 

плыняў, творчасці мастакоў. 

Вызначаючы асноўныя прынцыпы і рысы паэтыкі мадэрнізму, наўрад ці варта шукаць іх строгую 

іерархію. І тым не менш паспрабуем акрэсліць асноўныя з іх, абапіраючыся на прыярытэтнасць і 

распаўсюджанасць у мадэрнізме. 

Практычна ўсім прадстаўнікам мадэрнізму пачатку стагоддзя па-за залежнасцю ад іх ідэйных, 

палітычных і мастацкіх поглядаў асабліва блізкай была ідэя, яскрава выяўленая бальшавіцкім гімнам: 

«Весь мир насилья мы разрушим до основанья, а затем мы наш, мы новый мир построим...».  

Акцэнтаваны радыкалізм, часам анархічны, ваяўнічы і бунтарскі, ці экстравагантны і эпатажны 

заўжды базіраваўся на прынцыповым разрыве з папярэднім мастацкім вопытам і традыцыямі. 

Безумоўна, галоўнай мішэнню знішчальнай крытыкі мадэрнізму была станковая карціна як сімвал 

традыцыйнага мастацтва. Не менш радыкальна вырашалася ў авангардзе і пытанне аб статусе самога 

мастацтва. Але ўласцівы мадэрнізму моцны пафас адмаўлення папярэдняга мастацтва спалучаўся з 

моцнай стваральнай працай. Пры гэтым адзначым, што агульнавядомы «саюз авангардыстаў з 

рэвалюцыйным пралетарыятам насіў выпадковы і часовы характар (напрыклад, у Расіі), паколькі 

свядомасць мастака-авангардыста схільна ацэньваць у якасці конгеніяльнага менавіта ідэал 

анархізму» [6]. 

Ідэйная і стылістычная свабода ў эпоху мадэрнізму становяцца асновай вольнай творчасці і 

адначасова пратэсту супраць існуючых у мастацтве канонаў. Ужо першае пакаленне мадэрністаў 

адчувала і вычарпанасць формаў рэалістычнага мастацтва, яго эстэтычную стомленасць. Паняцце 

«рэалізм» для мадэрністаў азначала адсутнасць цягі да самастойнага спасціжэння свету, 

павярхоўнасць і механістычнасць творчасці. Пра амаль поўнае знікненне прынцыпу мімесіса, выявы 

чалавека і ўвогуле прадметнага свету ў творчасці мадэрністаў яшчэ ў пачатку стагоддзя пісалі М. 

Бярдзяеў («Крызіс мастацтва», 1918), а пазней Х. Артэга-і-Гасэт («Дэгуманізацыя мастацтва», 1925).   

Арыентацыя на эксперымент уяўляе для мадэрнізму метафарычны покліч будучыні. Мадэрнізм 

сарыентаваны на ўвасабленне не проста непазнанага, а часам неспазнавальнага ў прынцыпе. 

Мастакоў цікавяць «белыя плямы» свядомасці, «чорныя дзіркі» светапабудовы, нешта тое, што не 

паддаецца рацыянальнаму тлумачэнню як у прыродзе, так і ў жыцці чалавека. І гэта не проста 

абстрактныя амбіцыі, але адметная і шматмерная мастацкая оптыка мадэрнізму. Мадэрнізм у поўнай 

меры прадэманстраваў магчымасці мастацтва генераваць сэнсы ў сярэдзіне сваѐй мовы, здабываючы 

іх з колеру, ліній, формаў, святла, інтанацыі, рухаў, рытмаў, кантрастаў і г. д. 

Адкрытасць мастацтва мадэрнізму пошукам і эксперыментам выразна праяўляецца ў пластычных 

мастацтвах, дзе перамагае канцэпцыя нефігуратыўнай, беспрадметнай творчасці, размываюцца межы 

паміж асобнымі відамі мастацтва. Асаблівую папулярнасць набываюць тэхнічныя віды мастацтва, 

сярод якіх фатаграфія. Мантаж і калаж, сінтэз рэкламы і жывапісу становяцца адметнымі прыкметамі 

новай паэтыкі. На арэне мастацтва ўсѐ часцей з’яўляюцца мастацкія аб’екты, у якіх акцэнтавана 

спалучэнне ўласна мастацкіх і падкрэслена – тэхналагічных прыѐмаў. 

Мадэрнізм характарызуецца бесперапынным абнаўленнем мастацкіх сродкаў і форм, імкненнем 

зацвердзіць новыя нетрадыцыйныя пачаткі ў мастацтве. Нават у творчасці аднаго мастака адбываецца 

пастаянная змена прыярытэтаў, як і яго аўтарскай манеры. І гэта невыпадкова: мадэрнізм заўжды 

адчуваў сябе «правакацыйна» новым. 

Цікава, што арыентацыя паэтыкі мадэрнізму на навацыі дазволіла ў 1988 годзе сусветнавядомаму 

філосафу і тэарэтыку мастацтва Барысу Гройсу палічыць савецкае мастацтва, і сацыялістычны 

рэалізм у прыватнасці, спадчыннікамі ідэй авангарда [7]. Салідарная з думкай Б. Гройса, што 

«сацыялістычны рэалізм ѐсць працяг ідэй авангарда іншымі сродкамі», і не менш вядомая 

даследчыца рускага мастацтва К. Дзѐгаць. «Эстэтыка авангарда ўжо напачатку 1920-х гадоў стала 

здавацца састарэлай (у тым ліку і самім прадстаўнікам авангарда) тым, што была занадта 

дагматычная, што ўвесь час рэпрэзентавала негатыўнасць у нейкіх застылых, аднолькавых формах 

(геаметрычнай абстракцыі часцей за ўсѐ)». Ды і сам сацыялістычны рэалізм, на думку даследчыцы, 

шмат у чым выглядае «як прэтэнзія на абсалютную навізну, што і выдае ў савецкім мастацтве частку 

сусветнага мадэрнісцкага праекта». Падобная пазіцыя дае магчымасць К. Дзѐгаць гаварыць аб 

«камуністычным мадэрнізме», «рэалістычным мадэрнізме», у аснове якога ляжыць не адмаўленне і 

не сцвярджэнне, але «адмаўленне адмаўлення» [3]. 

Інтэнцыя на інавацыю ў паэтыцы мадэрнізму была неад’емна злучана з арыентацыяй мастацтва на 

арыгінальнасць ідэй, на індывідуальнае адкрыццѐ, на вынаходніцтва мастакамі новага стылю, мовы, 

формы, зместу і г. д. Прыкметна, што ў вызначэнні падобнага роду прыярытэтаў, у выбары і 

разуменні ролі сродкаў выразнасці некаторыя з плыняў і кірункаў мадэрнізму часам супярэчылі адзін 

аднаму. 

Скіраванасць мадэрнізму на сучаснасць і актуальнасць мастацкіх ідэй – гэта не проста даніна часу, 

але акцэнтуемы мастацтвам культ маладосці як метафары ўсяго новага. Шырокае выкарыстанне 

паэтыкі метафар, уласцівых эпосе сімвалаў і знакаў, дазваляе мадэрнізму несці глыбокія сэнсы. 

Усведамленне бясконцасці і невымоўнасці сучаснай рэальнасці, немагчымасці адлюстраваць яе 

традыцыйнымі сродкамі вяло да таго, што мастацтва мадэрнізму спрабавала выкарыстоўваць самыя 

разнастайныя мастацкія стратэгіі, выпрацоўваць новыя, адпаведныя часу арыенціры. 

Прыхільнасць да мовы ірацыяналізму, анархічных формаў мыслення, суб’ектывізму выдатна 

характарызуюць усе разнавіднасці мадэрнісцкага мастацтва. У цэнтры ўвагі мадэрнізму і новая 

канцэпцыя формы ў мастацтве. Так, на змену традыцыйнай станковай карціне нярэдка прыходзяць 

жэст, маніфест, тэкст ці проста публічны выступ мастака. Гармонія як прынцып пабудовы твора, як 

унутраная і знешняя ўзгодненасць, цэласць і суразмернасць формы і зместу, нярэдка саступае месца 

зусім супрацьлеглым якасцям.  

Прынцыпова змяняецца і паэтыка мастацкага вобраза. Адмаўленне і аддаленне ад сюжэту, на 

думку даследчыка мадэрнізму М. Германа, вызначыла рух мастацтва па шляху XX стагоддзя [8]. 

Акрамя таго мастакі-мадэрністы асабліва дакладна адлюстравалі (ці проста акрэслілі) крызісныя 

з’явы ў жыцці сучаснага ім грамадства, змаглі перадаць адчуванне бяссілля чалавека перад 

абсурднасцю свету. Невыпадкова ў мастацкім свеце мадэрнізму пераважаюць змрочныя фарбы 

прадчування канца, чакання немінучай страты. І разам з тым вобразны свет мадэрнісцкіх твораў не 

пазбаўлены спадзяванняў на будучыню, на абнаўленне і сустрэчу з новай эпохай.  

Важным становіцца ўнутраны свет, самасвядомасць чалавека. Акцэнт робіцца на псіхіку чалавека, 

знешнія дзеянні сыходзяць на другі план. Калі раней мастацкія творы будаваліся вакол вобраза 

чалавека, зараз героя ў творы часта проста няма. Націск у галіне вобразнасці робіцца на рознага 

кшталту мадэрнісцкія метафары, якія павінны не проста ўражваць і здзіўляць, але і выглядаць 

незвычайнымі і нечаканымі. 

У мастацтве мадэрнізму надзвычай своеасаблівая паэтыка прасторы і часу. Абумоўлена гэта тым, 

што мадэрністы мадэлююць сваю аўтарскую рэальнасць (а часцей звышрэальнасць!) і зусім не 

цікавяцца рэальнасцю вонкавай. Асновай для стварэння новай рэальнасці становяцца як свядомасць 

чалавека, міф, так і сама мастацкая мова з яе шырокімі магчымасцямі. «Новы свет» мастакоў-

мадэрністаў зусім не абавязкова прадстаўлены лінейна і тым больш малападобны на навакольную 

рэчаіснасць. Прастора і час у мадэрнізме хутчэй маюць планетарны фармат і пазбаўлены зямных 

прыкмет. 

Немагчыма не сказаць і аб тым, што беларускае мастацтва, як і рускае, «мадэрнізм запазычыла, 

стварыўшы лакальныя варыянты мадэрну, імпрэсіянізму і сезанізму. Але рускі авангард, распачаты 

каля 1909 года, стаў зусім арыгінальнай з’явай, перш за ўсѐ дзякуючы свайму дзіўнаму радыкалізму, 

які ўвесь час сатрасаў свае ўласныя асновы і выводзіў мастацтва на новыя і новыя шляхі» [3].   

Нягледзячы на разнастайнасць творчых пазіцый і поглядаў на развіццѐ мастацтва, ѐсць важкія 

падставы казаць пра тыпалогію творчай асобы і яе ролю ў кантэксце мастацтва мадэрнізму. У 

мастацтве дадзенага кірунку мастаку недастаткова быць толькі мастаком. У яго адмысловая місія ў 

свеце: ѐн мудрэц і прарок, ѐн місіянер і жрэц, ну і, вядома ж, пакутнік у творчасці. Мастак жадае і 

імкнецца адкрываць новыя сусветы, вырашаць планетарныя задачы, ці нават увогуле ратаваць 

чалавецтва. У гэтым рэчышчы прадстаўнікі мастацтва мадэрнізму нярэдка адмаўляюцца ад мыслення 

асобнымі творамі і выступаюць з праектамі, аўтарства якіх выходзіць за межы адной асобы. 

Паэтыка мадэрнізму, безумоўна, у той ці іншай ступені, закранае і сегмент успрыняцця твораў 

мастацтва. Мастацтва мадэрнізму не проста адмаўляе гледачу ў непасрэдным задавальненні ад 

успрыняцця цудоўнага і зразумелага, яно актывізуе яго ўспрыманне, уключае гледача ў працэс 

творчасці, падштурхоўвае яго да разважанняў пра тое, што ѐсць мастацтва наогул, вядзе яго ў сферу 

рэфлексій, набліжаючы мадэрнізм да паэтыкі «адкрытага твора». 

Сучаснасць і спадчына мадэрнізму. Для сучаснага мастацтва важна, што мадэрнізм не проста 

разняволіў мастацкую свядомасць, але і шмат у чым прадвызначыў асноўныя накірункі развіцця 

мастацтва перыяда постмадэрнізму, многія яго семантычныя формы. Відавочна, што сучаснае 

мастацтва не магчыма ўявіць сабе без многіх распрацаваных мадэрнізмам форм і сродкаў. Сапраўды і 

сѐння «мы ўсе, жадаючы таго ці не, дыхаем паветрам мадэрнізму» [9]. 

Заключэнне. Падводзячы вынікі варта адзначыць, што паэтыка мадэрнізму як і мадэрнісцкая 

свядомасць – галоўнае, што яднае розныя мадэрнісцкія плыні. Сярод асноўных прымет мадэрнізму і 

рыс яго паэтыкі намі акцэнтаваны радыкалізм, ідэйная і стылістычная свабода, арыентацыя паэтыкі 

мадэрнізму на навацыі, эксперымент, актуальнасць і арыгінальнасць мастацкіх ідэй, індывідуальнае 

адкрыццѐ, вынаходніцтва мастакамі новага стылю, мовы, формы, зместу і г. д. І сѐння, нягледзячы на 

наяўнасць вялікай колькасці даследаванняў мадэрнізму, які паўплываў ва ўсім свеце на культуру 

другой паловы ХХ стагоддзя, паэтыка яго мастацтва мае патрэбу ў комплексным вывучэнні 

філосафаў і мастацтвазнаўцаў, сацыѐлагаў і мастацкіх крытыкаў.  

Менавіта ў першай чвэрці ХХ стагоддзя быў закладзены падмурак амаль усіх культурных рухаў, 

кірункаў і плыняў сучаснага мастацтва. У наш час, нягледзячы на ілюзію панавання «сучаснага 

мастацтва» (выкліканую, у прыватнасці, бурным ростам і павелічэннем колькасці так званых музеяў 

сучаснага мастацтва па ўсім свеце), мы сталі сведкамі абсалютнага краху ключавых ідэй мадэрнізму, 

краху тых каштоўнасцей, за якія змагаліся бацькі-заснавальнікі авангардысцкіх рухаў” [4]. 

